ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԱՊՐԻԼԻ 4-Ի N 369-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Անհրաժեշտությունը։ Հայաստանի Հանրապետության կառավարության 2019 թվականի ապրիլի 4-ի N 369-Լ որոշմամբ հաստատված Փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման աջակցության ծրագրում փոփոխություններ և լրացումներ կատարելու մասին ՀՀ կառավարության որոշման նախագծի ընդունումը պայմանավորված է ծրագրին մասնակցելու համար  տնտեսավարողների կողմից միայն անշարժ գույքի սեփականության կամ կառուցապատման իրավունքի պետական գրանցման վկայական ներկայացնելու և անշարժ գույքի վարձակալության կամ օգտագործման իրավունքով ծրագրին մասնակցությունը բացառելու, սահմանված ժամկետում անասնաշենքը շահագործման չհանձնելու դեպքում հարաբերությունների հստակեցման անհրաժեշտությամբ։ 
[bookmark: _GoBack]Ընթացիկ իրավիճակը և խնդիրները։ Հայաստանի Հանրապետությունում փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման աջակցության ծրագիրն (այսուհետ` Ծրագիր) իրականացվում է 2019 թվականից։ Ծրագրի մեկնարկից մինչև 2022 թվականի հունիսի 22-ը կնքվել է 92 պայմանագիր, որից՝ 44 պայմանագրի շրջանակում կառուցված անասնաշենքերը շահագործման են հանձնվել, Ծրագրի 26-րդ կետի 8-րդ ենթակետի ա. պարբերությամբ սահմանված անասնաշենքը շահագործման հանձնելու ժամկետը 23 պայմանագրի համար լրացել է, 20 պայմանագրի շրջանակում անասնաշենքերի կառուցումը սահմանված ժամկետում ընթացքի մեջ է (որոնցից 6-ի ժամկետը լրանում է մինչև ս.թ. օգոստոսի 31-ը), 5 պայմանագիր լուծվել է շահառուների դիմումների հիման վրա՝ ֆինանսական դժվարությունների և պայմանագրով ստանձնած պարտավորությունների չկատարման պատճառով։
Ծրագրի գործողության անցած ժամանակահատվածում ի հայտ են եկել խնդիրներ կապված անշարժ գույքի օգտագործման կամ վարձակալության իրավունք ունեցող տնտեսավարողների ծրագրին մասնակցության և կառուցված անշարժ գույքի գրանցման հետ։ Տնտեսավարողի հետ կնքվող պայմանագրում անասնաշենքի կառուցման համար մեկ տարի ժամկետ սահմանելու դրույթում անհրաժեշտություն է առաջացել հստակեցնելու անասնաշենքի շահագործման հանձնելու ժամկետը՝ հաշվի առնելով ծրագրի շրջանակում շահագործման չհանձնված ավելի քան երկու տասնյակ անասնաշենքերի առկայությունը։ 
Տվյալ բնագավառում իրականացվող քաղաքականությունը։ Գյուղատնտեսության ոլորտում Կառավարության կողմից իրականացվող քաղաքականությունն ուղղված է գյուղատնտեսության ինտենսիվացմանը, արտադրողականության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության ապահովման մակարդակի բարձրացմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների ավելացմանը։ 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: Կառավարության 2021-2026թթ. ծրագրով նպատակ է դրվել շարունակել տրամադրել մատչելի ֆինանսական ռեսուրսներ անասնապահությանը՝ կառուցելու նոր սերնդի անասնաշենքեր, ձեռք բերելու անասնակեր, կենդանիներ, մասնավորապես տոհմային կենդանիներ։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթության «բարելավել ներդրումների արդյունավետությունը և մատչելիությունը» միջոցառման մեջ կարևորվում է թռչնաբուծական և անասնապահական ֆերմաների ստեղմանն աջակցությունը, որը կնպաստի արտադրության ակտիվացմանը և դիվերսիֆիկացմանը։
Կարգավորման նպատակը և բնույթը։ Նախագծով առաջարկվող փոփոխությունները նպատակ ունեն Ծրագրին մասնակցելու համար թույլատրելի համարել տնտեսավարողների անշարժ գույքի (հողի) միայն սեփականության կամ կառուցապատման իրավունքի պետական գրանցման վկայականի առկայությունը և չթույլատրել անշարժ գույքի օգտագործման կամ վարձակալության իրավունք ունեցող տնտեսավարողների մասնակցությունը, քանի որ Հայաստանի Հանրապետությունում հողի վարձակալության կամ օգտագործման իրավունքով հողամասի վրա առանց կառուցապատման իրավունքի կառուցված անշարժ գույքի գրանցում չի իրականացվում։
Նախագծի ընդունմամբ կհաստակեցվի անասնաշենքը սահմանված ժամկետում շահագործման չհանձնելու դեպքում հարաբերությունները։ Մասնավորապես՝ Ծրագրի ծախսերի փոխհատուցման բաղադրիչի դեպքում փոխհատուցումը կարող է իրականացվել մինչև ծրագրի տևողության ավարտը՝ որոշման գործող կարգավիճակի պայմաններում։ Վարկային բաղադրիչի դեպքում՝ տվյալ խախտումը հիմք կհանդիսանա միայն սուբսիդիայի դադարեցման համար, իսկ սուբսիդիայի գումարների հետվերադարձ նախատեսվում է ֆինանսական կառույցի կողմից՝ վարկը ոչ նպատակային օգտագործված համարվելու դեպքում։ 
Միաժամանակ, նախագծի 2-րդ կետով հետադարձ ուժ է տրվում նախագծի 1-ին կետի 3-րդ ենթակետին, այսինքն՝ նոր կարգավորմամբ լրացուցիչ հնարավորություն է տրվում ծրագրի շրջանակում փոխհատուցման պայմանագիր կնքած, սակայն ծրագրով նախատեսված ժամկետին անասնաշենքը շահագործման չհանձնած շահառուներին ստանալու փոխհատուցում՝ հաշվի առնելով այն, որ անասնաշենքի կառուցման համար շահառուի կողմից իրականացվել են ֆինանսական ներդրումներ և փոխհատուցման գումարի տրամադրումից է մեծապես կախված անասնաշենքի կենդանիներով համալրման և անասնապահական գործունեությամբ զբաղվելու հարցը։ Վերոնշյալ դրույթի բարելավող բնույթով պայմանավորված՝ նախագծի ընդունման պայմաններում ծրագրի շահառուների կողմից պայմանագրերում փոփոխությունների կատարման հարցում առարկություններ և անհամաձայնություններ չեն կանխատեսվում։ 
    «Հայաստանի Հանրապետության կառավարության 2019 թվականի ապրիլի 4-ի N 369-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեի եկամուտներում և ծախսերում փոփոխություններ և լրացուցիչ ծախս չի նախատեսվում։
Նախագծի մշակման գործընթացում ներգրավված ինստիտուտները և անձինք։
Նախագիծը մշակվել է Էկոնոմիկայի նախարարության կողմից: Նախագծի մշակմանն այլ  ինստիտուտներ և անձինք չեն մասնակցել: 
Ակնկալվող արդյունքը։ Ծրագրում կատարվելիք փոփոխությունների և լրացումների արդյունքում ակնկալվում է Ծրագրի շրջանակում կառուցված անշարժ գույքի նկատմամբ իրավունքների պետական գրանցման իրավական կարգավորում, սահմանված ժամկետում անասնաշենքը շահագործման չհանձնելու դեպքում հարաբերությունների հստակեցում, ինչը  էականորեն կմեղմի տնտեսավարողների հետագա անասնապահական գործունեությամբ զբաղվելուն խոչընդոտող ֆինանսական ռիսկերը։

